
Аламай күн сыламынан!
    Мин Ньурба оройуонун Күндээдэ нэhилиэгин оӄо саадын сэбиэдиссэйинэн үлэлиибин. Биhиги уhуйааммыт 2019 сылтан Бүтүн Россиятааӄы «Эколята дошколята» иитэр-үөрэтэр экологическай бырайыакка кыттыhан үлэлиибит. 
Оӄо оскуолаӄа киириэн иннинээӄи сааhа кини киhи быhыытынан иитиллэн тахсар кэмэ буолар. Бу кэмҥэ оӄо сиэрин-майгытын, өйүн-санаатын чочуйууга олук ууруллар. Онон киниэхэ тулалыыр эйгэӄэ, айылӄаӄа сөптөөх сыhыаны иҥэрии саӄаланар.
Оӄо саадыгар экологическай үлэ сыалынан оскуолаӄа киириэн иннинээӄи саастаах оӄоӄолорго айылӄаӄа харыстабыллаах сыhыан бастакы үөрүйэхтэрин иҥэрии буолар.
Оттон соруктарынан:
1. Оӄо сааhыгар сөптөөх айылӄа туhунан билиини биэрии;
2. Айылӄаӄа харыстабыллаах сыhыаны олохсутар тэрээhиннэри тэрийии;
3. Оӄо айылӄа харыстабылыгар туhуламмыт айар дьоӄурун сайыннарыы.
Ийэ сиргэ таптал төрөөбүт алаhа дьиэҥ тиэргэниттэн саӄаланар диэн мээнэӄэ эппэттэр. Манна олоӄуран биhиги бастакы экологическай кылгас болдьохтоох бырайыакпытынан «Хаардаах дойдум сылаас тыына» диэн төрөөбүт дойду кэрэтин хоhуйар хоhоон ааӄыытын чааhа уонна дьиэ кэргэн экологическай бырайыагын көрүү-күрэх буолбуттара. Хоhоон уhуйаан саастаах оӄоӄо ордук табыгастаах иитэр-үөрэтэр ньыма, тылын-өhүн, ис хоhоонун нөҥүө төрөөбүт дойдуга тапталы, киэн туттууну иҥэриллэр, оттон дьиэ кэргэн барыта көмөлөөн толкуйдаан айылӄа харыстабылыгар, тулалыыр эйгэни тупсарыыга анаан оҥорбут бырайыага кырачаан киhи өйө-санаата сайдарыгар, айылӄаӄа сыhыаныгар сөптөөх сиэр-майгы иҥэринэригэр улахан суолталаах. Дьиэ кэргэн экологическай бырайыагын көрүү-күрэх хас да хайысханан ыытыллар - «Тиэргэним - айылӄа сорӄото», «Айылӄа мааныылаах оӄолоро - кыыллар, көтөрдөр», «Уу - олох төрдө», «Туhатыттан тахсыбыт мал-сал иккис олоӄо».
Маны таhынан экологическай иитиигэ-үөрэтиигэ маннык тэрээhиннэр ыытыллаллар:
· «Туhата суохтан туhалааӄы» - илиинэн оҥоhук быыстапката
· Аан дойдутааӄы чыычаахтар күннэрин бэлиэтээhин
· Айылӄаны харыстыырга ыҥырар уруhуй, плакат күрэӄэ
· «Төрөөбүт дойдубут устун» экскурсия
· «Күндээдэбэр дьыл кэмнэрэ» уруу-аймах дьон хаартысканан быыстапката
· Айылӄа харыстабылыгар сыhыаннаах акцияларга кыттыы уо.д.а.
Биир саамай элбэх түhүмэхтэртэн турар тэрээhининэн «Экологическай ыллык» квест оонньуу буолар. Бу сыл бастакы уонна иккис аҥаарыгар ыытыллар оонньууга оӄо дьиэ кэргэнинээн кыттар. Манна оӄо иитэр-үөрэтэр дьарыктарга ылбыт билиитин, иҥэриммит сатабылын туhанан чугас дьонун кытта араас сорудахтары толорор, моhоллору туоруур. Квест оонньууга оӄолор, төрөппүттэр, аймах дьон биир сыаллаах-соруктаах буолан кинилэргэ, бэйэ бэйэӄэ көмөлөhүү, өйөбүл буолуу, көӄүтүhүү курдук дьиэ кэргэни сомоӄолуур, биир тыынныыр эйгэ үөскүүр. 
Биллэн турар оҥо айылӄаны кытта өбүгэлэрбит этэллэринии «тутан-хабан», «сыттаан-сыллаан» алтыhар эрэ буоллаӄына төрөөбүт дойдуга, сиргэ-уокка тапталы иҥэринэр. Ол иhин биhиги оӄолорбутун нэhилиэк устун, Бүлүү эбэӄэ, чугастааӄы ойуурга, маарга, алааска төhө кыалларынан үгүстүк экскурсияӄа сырытыннарабыт. «Күнү кытта сырсабыт» аӄалар түмсүүлэрэ муус ылыытыгар илдьэ сылдьыбыттарын, «Холбука» эhээлэр кулууптара тыыннаах тииҥи Байанай дьоро чааhыгар аӄала сылдьыбыттарын, оӄо саадпыт ветеран үлэhитин булчут уолаттара сур бөрөнү бултаабыттарын көрө бара сылдьыбыттарын оӄолор олус астына саныыллара саарбаӄа суох.  
     Оскуолаӄа киириэн иннинээӄи саастаах оӄону экологическай иитиигэ уус-уран айымньы тылын күүhүн, суруйааччы иэйиитин нөҥүө сөптөөх өйү-санааны, сиэри-майгыны иҥэрии эмиэ ыытыллар. Ол курдук үhүс сылын Николай Золоторев - Николай Якутскай айымньыларынан иитэр-үөрэтэр үлэни тэрийиигэ рсепубликанскай күрэххэ көхтөөхтүк кыттабыт. Иитээччи С.В.Васильева икки сыл субуруччу «Айымньы ис хоhоонун таба тайанан үлэлээhин», психолог С.К.Сергеева «Суруйааччы «Баӄа» кэпсээнинэн бастыҥ дьарык» анал ааты ылбыттара. Маны таhынан сүрүн иитээччи В.В.Варламова «Ойуур оскуолата» тэрээhинэ, иитээччи В.П.Иванова «Харыйачаан» дьарыга хайӄабыл сурук туппуттара.
    Уhуйаан иhинэн ыытыллар тэрээhиннэри сэргэ оӄолорбут айылӄа харыстабылыгар сыhыаннаах араас таhымнаах күрэхтэргэ кыттан ситиhиилэнэллэр. Холобур: «Как прекрасен этот мир» Бүтүн Россиятааҥы күрэххэ Лилия Сысоева «Береги маленькую елочку» диэн ырыанан 1 степеннээх лауреат, оройуоннай уоланнар ааӄыыларыгар Самсон Скрябин «Күндээдэбин таптыыбын» хоhоонунан Гран-При, Бүтүн Россиятааӄы «Экоподелки» күрэххэ кыргыттар муода студиялара хаhыат, сурунаал лииhиттэн мааны таҥастара 1 степеннээх лауреат буолбуттара. Бүлүү бөлөх оройуоннарын оӄолругар ыытыллар Үөhээ Бүлүүтээӄи Айылӄа харыстабылын кэмитиэтэ ыытар уруhуй, плакат күрэӄэр өрүү кыттабыт. Манна кыайыылаахтарынан, дипломаннарын Амалия Матвеева, Эрчим Петров, Эмилия Иванова уо.д.а. буолбуттара. Оройуоннай научнай-практическай конференцияӄа Туйгууна Попова «Дьиэм аттытааӄы маар олохтоохторо» диэн чинчийэн кэтээн көрөр үлэтинэн бастакы миэстэни ылбыта.
    Социалистическай Үлэ Геройа, РСФСР үтүөлээх учуутала, Саха АССР норуот хаhаайыстыбатын үтүөлээх үлэhитэ, Ленин, Кыhыл Знамя орденнар кавалердара, К.Д.Ушинскай аатынан мэтээл хаhаайына, Саха өрөспүүбүлүкэтин, Сунтаар улууhун бочуоттаах олохтооӄо, энтузиаст салайааччы Г.Е.Бессонов оӄону айылӄаӄа, сиргэ сыhыаран иитии-үөрэтии кини киhи быhыытынан ситэн-хотон тахсарыгар сүҥкэн оруоллааӄын бэлиэтээбитэ. Кырдьыга да күн сирин көрбүт төрөөбүт сириҥ-уотуҥ, атаххар туран бастакы атылгын оҥорбут Сир Ийэҥ, аан бастаан сөӄө-махтайа көрбүт дойдуҥ кэрэ көстүүтэ, Аӄа дойду туhунан бастакы аахпыт хоhоонуҥ, толорбут ырыаҥ, истибит кэпсээниҥ, уруhуйдаабыт уруhуйуҥ сүрэххэр-быаргар, өйгөр-санааӄар сүппэт өйдөбүл буола тапталы, киэн туттууну саӄар, тулалыыр эйгэӄэ, аар айылӄаӄа харыстабыллаах сыhыаны иҥэрэр күүстээхтэр. Ол да иhин улуу педагог К.Д.Ушницкай «Истиҥ иэйии, сиэрдээх өй-санаа оӄоӄо төрөөбүт  сирин-уотун кэрэтиттэн саӄар» диэн суруйбуттаах.

